Antur yr Actau


“Rhowch groeso i Jwdas a Silas o Jerwsalem!”
Actau pennod 15, adnod 22 – 41
Rydyn ni’n byw yng nghyfnod yr e-bost! Mae’n ffordd gyfleus a chyflym o gyfathrebu.  Os dyn ni’n gweithio mewn swyddfa, does dim angen siarad gyda’n cydweithwyr o un wythnos i’r llall – dim ond anfon neges e-bost.  Ond mae yna anfanteision i hyn hefyd.  Wrth anfon neges electroneg yn hytrach na siarad wyneb yn wyneb dyn ni’n colli cyfle i adeiladu perthynas wrth gael clonc, neu wrth rannu jôc.  Ac mae’n bosibl i berson gamddeall neges e-bost oherwydd gair neu arddull anffodus! Mae gair personol yn gallu gwneud y byd o wahaniaeth wrth gyflwyno gwybodaeth ar bapur i berson arall.
Roedd arweinwyr cynnar yr Eglwys Gristnogol yn deall hyn yn iawn. Wedi iddyn nhw benderfynu beth i’w wneud ynglŷn â’r credinwyr o genhedloedd eraill, dyma nhw’n rhoi’r penderfyniad hwnnw ar bapur, mewn llythyr, ond yn gofyn i ddau o’r eglwys, Jwdas a Silas, i fynd gyda Paul a Barnabas i gyflwyno’r llythyr.  Beth ydy canlyniad hynny?

· Mae pobl Antiochia yn cael cyfarfod gyda dau Gristion o Jerwsalem. Mae nhw’n gallu rhoi “wyneb” i arweinwyr y fam eglwys. Mae yna greu perthynas.
· Mae nhw’n cael cyfle i holi ac i drafod cynnwys y llythyr, gan osgoi unrhyw gamddeall.  Trwy’r sgwrsio, mae’r Cristnogion o genhedloedd eraill yn cael eu calonogi ac yn tyfu yn eu ffydd.

Mae’r elfen bersonol yn bwysig.  Fe allwn ni ddarllen cannoedd o lyfrau am y ffydd Gristnogol, ond mae’n bwysig cael perthynas gyda Christnogion, a dysgu oddi wrth eu profiad o Grist. Dyna wnawn ni wrth ddod at ein gilydd mewn eglwys.  

Mae Duw yn credu’n gryf  yn yr elfen bersonol.

Beth wnaeth Duw? 
Nid bodloni ar anfon neges trwy lythyr, er bod ei Air a’i holl negeseuon ar gael i ni yn y Beibl.

Na – anfonodd Duw Iesu, ei fab i’r byd, yn berson y gallwn ni gael perthynas ag o, a siarad gydag o. 

A diolch byth am hynny! 

